
O‘ZBEKISTON TIJORAT BANKLARIDA 
RAQAMLI BANK XIZMATLARI 
SAMARADORLIGINI OSHIRISHNING 
USTUVOR YO‘NALISHLARI
Sharipov Tohir Miraximovich,
«Trastbank» xususiy aksiyadorlik banki
kengashi raisi, iqtisodiyot fanlari
bo‘yicha falsafa doktori, PhD

Abstract. This article analyzes the current state of digital banking services in commercial banks in 
Uzbekistan and evaluates their efficiency. Based on the statistical data of the Central Bank of the Republic of 
Uzbekistan for 2024–2025, the main indicators of digital banking services and the financial stability of the banking 
system are assessed. In addition, based on the experience of the World Bank and the Bank for International 
Settlements (BIS), priority directions for improving the efficiency of digital banking services are identified. The 
research findings propose measures to expand the implementation of digital technologies in commercial banks, 
strengthen cybersecurity, develop the Open Banking ecosystem, and improve the evaluation of digital banking 
service efficiency.

Keywords: digital banking services, digital banking, digital transformation, commercial banks, FinTech, 
Open Banking, artificial intelligence, Big Data, banking efficiency.

Annotatsiya. Maqolada O‘zbekiston tijorat banklarida raqamli bank xizmatlarining rivojlanish holati va 
ularning samaradorligi tahlil qilingan. Markaziy bankning 2024–2025-yillarga oid statistik ma’lumotlari asosida 
raqamli bank xizmatlari hamda bank tizimining moliyaviy barqarorlik ko‘rsatkichlari baholangan. Shuningdek, 
Jahon banki va Xalqaro hisob-kitoblar banki (BIS) tajribasi asosida raqamli bank xizmatlari samaradorligini 
oshirishning ustuvor yo‘nalishlari aniqlangan. Tadqiqot natijalari asosida tijorat banklarida raqamli texnologiyalarni 
keng joriy etish, kiberxavfsizlikni kuchaytirish, Open Banking tizimini rivojlantirish hamda raqamli samaradorlikni 
baholashni takomillashtirish bo‘yicha takliflar ishlab chiqilgan.

Kalit so‘zlar: raqamli bank xizmatlari, raqamli banking, raqamli transformatsiya, tijorat banklari, FinTech, 
Open Banking, sun’iy intellekt, Big Data, bank samaradorligi.

Аннотация. В статье проведён анализ современного состояния развития цифровых банковских 
услуг в коммерческих банках Узбекистана и оценена их эффективность. На основе статистических 
данных Центрального банка Республики Узбекистан за 2024–2025 годы проанализированы основные 
показатели цифровых банковских услуг и финансовой устойчивости банковской системы. Кроме того, 
на основе опыта Всемирного банка и Банка международных расчётов (BIS) определены приоритетные 
направления повышения эффективности цифровых банковских услуг. По результатам исследования 
разработаны предложения по расширению внедрения цифровых технологий в коммерческих банках, 
усилению кибербезопасности, развитию системы Open Banking и совершенствованию оценки 
эффективности цифровых банковских услуг.

Ключевые слова: цифровые банковские услуги, цифровой банкинг, цифровая  трансформация, 
коммерческие банки, FinTech, Open Banking, искусственный интеллект, Big Data, эффективность 
банковской деятельности.

K I R I S H
Bugungi kunda raqamli iqtisodiyotning jadal rivojlanishi tijorat banklari faoliyatini tubdan o‘zgartirmoqda. 

Sun’iy intellekt, katta ma’lumotlar (Big Data), bulutli hisoblash (Cloud Computing) va mobil texnologiyalarning 
keng qo‘llanilishi natijasida bank xizmatlari raqamli platformalar asosida ko‘rsatilmoqda. Bu esa banklar 
raqobatbardoshligini oshirish, xizmat ko‘rsatish sifatini yaxshilash va operatsion samaradorlikni ta’minlashning 
muhim omiliga aylanmoqda.

O‘zbekistonda ham bank tizimini raqamlashtirish so‘nggi yillarda jadal sur’atlarda rivojlanmoqda. 
Markaziy bank ma’lumotlariga ko‘ra, 2025-yil yakuniga kelib masofaviy bank xizmatlaridan foydalanuvchilar 
soni, to‘lov infratuzilmasi, bank kartalari, POS-terminallar va bankomatlar tarmog‘i hisobiga sezilarli 
darajada kengaygan. Bu esa raqamli bank xizmatlarining aholi va tadbirkorlik subyektlari o‘rtasida keng 
ommalashib borayotganini ko‘rsatadi [1]. Shu bilan birga, raqamli xizmatlardan foydalanish ko‘lamining 
ortishi ularning iqtisodiy samaradorligi ham shunchalik yuqori degani emas. Banklar o‘rtasida raqamli 
infratuzilmaning rivojlanish darajasi, xizmatlar funksionalligi, kiberxavfsizlik, mijozlar faolligi va raqamli 
mahsulotlardan olinayotgan iqtisodiy natijalar bo‘yicha sezilarli farqlar mavjud. Shu bois raqamli bank 
xizmatlari samaradorligini baholash va uni oshirishning ustuvor yo‘nalishlarini belgilash ilmiy va amaliy 
jihatdan muhim ahamiyat kasb etadi.

Ushbu maqolaning maqsadi O‘zbekiston tijorat banklarida raqamli bank xizmatlarining amaldagi 
holatini tahlil qilish, ularning samaradorligiga ta’sir etuvchi omillarni aniqlash hamda raqamli bank xizmatlari 
samaradorligini oshirish bo‘yicha ilmiy asoslangan taklif va tavsiyalarni ishlab chiqishdan iborat.

M A V Z U G A  O I D  A D A B I Y O T L A R  S H A R H I 
Raqamli iqtisodiyot sharoitida tijorat banklari faoliyatini transformatsiya qilish, innovatsion bank xizmatlarini 

rivojlantirish va ularning samaradorligini oshirish masalalari mahalliy hamda xorijiy olimlar tomonidan keng 
o‘rganilmoqda. Ayniqsa, raqamli banking, moliyaviy texnologiyalar (FinTech), sun’iy intellekt, katta ma’lumotlar 
(Big Data), bulutli hisoblash (Cloud Computing) va ochiq bank tizimi (Open Banking) bank sohasining strategik 
rivojlanish yo‘nalishlari sifatida baholanmoqda.

Xorijiy tadqiqotchilardan Brett King [4] raqamli banklarning kelajagi an’anaviy filiallar emas, balki mobil 
platformalar, raqamli ekotizimlar va mijozlarga yo‘naltirilgan intellektual xizmatlar bilan belgilanishini ta’kidlaydi. 
Uning fikricha, banklar raqobatbardoshligini saqlab qolish uchun raqamli transformatsiyani biznes modelining 
ajralmas qismi sifatida qabul qilishi lozim.

Kris Skinner [3] esa raqamli texnologiyalar bank xizmatlarining mazmunini tubdan o‘zgartirayotganini qayd 
etadi. Olimning ta’kidlashicha, sun’iy intellekt, API texnologiyalari, Big Data va raqamli identifikatsiya tizimlari 
banklarning xizmat ko‘rsatish tezligi, xavflarni boshqarish va mijozlar bilan munosabatlarini yangi bosqichga 
olib chiqadi.

Jahon banki, Xalqaro valyuta jamg‘armasi (IMF) va Xalqaro hisob-kitoblar banki (BIS) hisobotlarida raqamli 
moliyaviy xizmatlarning kengayishi moliyaviy inklyuziyani ta’minlash, bank xizmatlari tannarxini pasaytirish, 
operatsiyalarning shaffofligini oshirish hamda iqtisodiyotning raqamli transformatsiyasini jadallashtirishga 
xizmat qilishi ilmiy jihatdan asoslangan [11].

Mahalliy olimlar tomonidan ham bank tizimini raqamlashtirish, innovatsion bank xizmatlari va 
masofaviy bank texnologiyalarini rivojlantirish masalalari keng tadqiq etilgan. Jumladan, N. Jumayev [6], 
Z. Mamadiyarov [7], E. Hoshimov [8], T. Sharipov [9] va boshqa iqtisodchi olimlar o‘z tadqiqotlarida bank 
tizimida innovatsion xizmatlarni joriy etish, raqamli texnologiyalardan samarali foydalanish hamda tijorat 
banklari raqobatbardoshligini oshirishning nazariy va amaliy jihatlarini tahlil qilganlar. Ularning tadqiqotlarida 
raqamli xizmatlarni kengaytirish mijozlarga xizmat ko‘rsatish sifatini oshirish, xarajatlarni kamaytirish va bank 
operatsiyalarining tezkorligini ta’minlashning muhim vositasi sifatida baholanadi.

T A D Q I Q O T  M E T O D O L O G I YA S I
Tadqiqotda ilmiy adabiyotlarni tahlil qilish, qiyosiy va statistik tahlil, iqtisodiy tahlil hamda umumlashtirish 

usullaridan foydalanildi. Tahlil uchun Markaziy bankning 2024–2025-yillik hisobotlari va xalqaro moliya 
institutlari materiallaridan foydalanildi. Olingan natijalar asosida raqamli bank xizmatlari samaradorligini 
oshirishning ustuvor yo‘nalishlari bo‘yicha ilmiy asoslangan xulosa va takliflar ishlab chiqildi.

T A H L I L  V A  N A T I J A L A R
O‘zbekistonda raqamli iqtisodiyotni rivojlantirish bo‘yicha amalga oshirilayotgan islohotlar tijorat banklari 

faoliyatida raqamli bank xizmatlarining ko‘lami va sifatini sezilarli darajada oshirmoqda. Shu munosabat bilan 
raqamli bank xizmatlarining amaldagi holatini tahlil qilish, ularning samaradorligiga ta’sir etuvchi omillarni 
baholash hamda ustuvor rivojlanish yo‘nalishlarini aniqlash muhim ilmiy va amaliy ahamiyat kasb etadi.

Markaziy bankning 2025-yil uchun yillik hisoboti ma’lumotlariga ko‘ra, mamlakat bank tizimida raqamli 
moliyaviy xizmatlar jadal sur’atlarda rivojlanib bormoqda (1-jadval). Bu jarayon tijorat banklarining raqamli 
texnologiyalarni joriy etish, masofaviy bank xizmatlarini kengaytirish va naqd pulsiz to‘lovlar infratuzilmasini 

rivojlantirishga qaratilgan investitsiyalari hamda innovatsion faoliyati sezilarli darajada kuchayganini 
tasdiqlaydi.

1-jadval
O‘zbekiston tijorat banklarida innovatsion bank xizmatlari rivojlanishining asosiy ko‘rsatkichlari [1], [2]

Ko`rsatkichlar 2024-yil 2025-yil O`sish 
Bank kartalari (mln dona) 61,7 68,0 +10,2%

Tadbirkorlarga taqdim etilgan QR-kodlar (ming dona) 106,9 139,0 +30,0%

Elekt. hamyonlar soni (mln dona) 20,8 25,0 +20,0%

Mobil ilovalar tranzaksiyalari (trln so‘m) 403,8 646,0 +60,0%

Bankomat va infokiosklar (dona) 29 909 40 090 +34,0%

To‘lov terminallari (ming dona) 426,5 431,0 +1,1%

1-jadval ma’lumotlariga asosan, 2025-yil yakunida muomaladagi bank kartalari soni 68 mln dona tashkil 
etib, 2024-yilga nisbatan 6,3 mln donaga yoki 10,2 foizga oshgan. Shuningdek, QR-kodlar soni 106,9 mingtadan 
139,0 mingtaga (30,0 foiz), elektron hamyonlar soni 20,8 mln tadan 25,0 mln tacha (20,0 foiz), bankomat va 
infokiosklar soni 29 909 tadan 40 090 tacha (34,0 foiz) ko‘paygan. Eng yuqori o‘sish ko‘rsatkichi mobil ilovalar 
orqali amalga oshirilgan tranzaksiyalar hajmida kuzatilib, u 403,8 trln so‘mdan 646,0 trln so‘mgacha yoki qariyb 
60 foizga oshgan. Jadvaldan ko‘rinib turibdiki, raqamli bank xizmatlari bo‘yicha deyarli barcha ko‘rsatkichlar 
o‘sish tendensiyasiga ega.

Shu bilan birga, to‘lov terminallari soni 2024-yildagi 426,5 mingtadan 2025-yilda 431,0 mingtaga oshib, o‘sish 
sur’ati atigi 1,1 foizni tashkil etgan. Bu holat mamlakatda terminal infratuzilmasining asosiy qismi allaqachon 
shakllanganligi hamda yangi terminallar o‘rnatishga bo‘lgan ehtiyojning nisbatan pasayganligidan dalolat beradi. 
Bundan tashqari, raqamli to‘lov ekotizimining jadal rivojlanishi natijasida QR-kodlar orqali to‘lovlar, mobil bank 
ilovalari va NFC texnologiyalari asosida amalga oshiriladigan kontaktsiz to‘lovlar keng tarqalmoqda. Natijada 
banklar e’tibori yangi POS-terminallar sonini ko‘paytirishdan ko‘ra, mavjud infratuzilmaning samaradorligini 
oshirish va raqamli to‘lov xizmatlarini rivojlantirishga qaratilmoqda.

Shu bilan birga, raqamli infratuzilmaning rivojlanishi bank tizimining umumiy moliyaviy barqarorligi bilan 
ham uyg‘un kechmoqda (2-jadval).

2-jadval ma’lumotlari 2025-yilda O‘zbekiston bank tizimining moliyaviy barqarorligi saqlanib qolganini 
hamda resurs salohiyati sezilarli darajada mustahkamlanganini ko‘rsatadi. Jumladan, bank tizimi aktivlari 770,8 
trln so‘mdan 925,0 trln so‘mgacha yoki 20,0 foizga o‘sgan.

2-jadval
Bank tizimining ayrim moliyaviy barqarorlik ko‘rsatkichlari [1], [2]

Ko‘rsatkichlar 2024 yil 2025 yil O‘zgarish

Bank tizimi aktivlari, trln so‘m 770,8 925,0 +20,0%

Iqtisodiyotga kredit qo‘yilmalari qoldig‘i, trln so‘m 567,8 653,0 +15,0%

Milliy valyutadagi depozitlar qoldig‘i, trln. so‘m 230,8 330,0 +43,0%

Chet el valyutasidagi depozitlar qoldig‘i, trln. so‘m 77,5 87,3 +12,6%

Muammoli kreditlar ulushi — NPL, % 4,0 3,0 -1,0 foiz punkti

Bu tijorat banklarining moliyaviy imkoniyatlari kengayib, iqtisodiyotni moliyalashtirish salohiyati ortganligini 
anglatadi. Shu bilan birga, iqtisodiyotga kredit qo‘yilmalari qoldig‘i 567,8 trln so‘mdan 653,0 trln so‘mgacha yoki 
15,0 foizga ko‘paygan. Ushbu holat banklar tomonidan real sektorni kreditlash faolligi saqlanib qolganini hamda 
raqamli texnologiyalar asosida kredit jarayonlarini avtomatlashtirish va xizmat ko‘rsatish tezkorligini oshirish 
iqtisodiy faollikni qo‘llab-quvvatlayotganini ko‘rsatadi.

Depozitlar tarkibida ham ijobiy dinamika kuzatilgan. Jumladan, milliy valyutadagi depozitlar qoldig‘i 
43,0 foizga o‘sib, 330,0 trln so‘mga yetgan bo‘lsa, chet el valyutasidagi depozitlar 12,6 foizga o‘sib, 87,3 
trln so‘mni tashkil etgan. Milliy valyutadagi depozitlar o‘sish sur’atining chet el valyutasidagi depozitlarga 
nisbatan qariyb 3,4 barobar yuqori bo‘lishi aholi va tadbirkorlik subyektlarining milliy valyutaga bo‘lgan ishonchi 
mustahkamlanayotganini hamda depozitlar dollarlashuvi darajasi pasayib borayotganini anglatadi. Bu esa 
bank tizimining valyuta risklarini kamaytirish va moliyaviy barqarorlikni ta’minlash nuqtayi nazaridan muhim 
ijobiy tendensiya hisoblanadi.

Bank tizimi barqarorligining muhim indikatorlaridan biri bo‘lgan muammoli kreditlar (NPL) ulushining 
2024-yildagi 4,0 foizdan 2025-yilda 3,0 foizgacha, ya’ni 1,0 foiz punktga qisqarishi kredit portfeli sifati 
yaxshilanayotganini ko‘rsatadi. Bu holat kredit risklarini baholash tizimlarining takomillashuvi, raqamli skoring 
texnologiyalari, avtomatlashtirilgan monitoring mexanizmlari hamda mijozlar to‘g‘risidagi ma’lumotlarni tahlil 
qilish imkoniyatlarining kengayishi bilan ham izohlanadi.

Umuman olganda, 2-jadvalda keltirilgan ko‘rsatkichlar bank tizimida raqamli transformatsiya jarayonlari 
moliyaviy barqarorlik bilan uyg‘un rivojlanayotganini tasdiqlaydi. Bank resurs bazasining kengayishi, milliy 
valyutadagi depozitlar ulushining yuqori sur’atlarda o‘sishi hamda muammoli kreditlar darajasining pasayishi 
raqamli bank xizmatlarini rivojlantirish moliyaviy vositachilik samaradorligini oshirishga xizmat qilayotganini 
ko‘rsatadi.

Xalqaro tajriba shuni ko‘rsatadiki, raqamli bank xizmatlari samaradorligini oshirish faqat mobil ilovalar, bank 
kartalari yoki QR-to‘lovlar sonini ko‘paytirish bilan cheklanmaydi. Jahon banki ma’lumotlariga ko‘ra, raqamli 
moliyaviy xizmatlar moliyaviy inklyuziyani kengaytiradi va xizmatlar tannarxini pasaytiradi, biroq kiberxavfsizlik, 
ma’lumotlar maxfiyligi, raqamli tengsizlik va iste’molchilar huquqlarini himoya qilish bilan bog‘liq yangi xavflarni 
ham yuzaga keltiradi [12].

Bazel qo‘mitasi tomonidan moliya sohasini raqamlashtirish bo‘yicha bildirilgan yondashuvlarga ko‘ra, 
raqamlashtirish banklar uchun xizmat ko‘rsatish xarajatlarini kamaytirish, mijozlar tajribasini yaxshilash va 
raqobatni kuchaytirish imkonini beradi [5]. Shu bilan birga, u strategik, operatsion, kiber va uchinchi tomon 
provayderlariga bog‘liqlik xavflarini ham kuchaytiradi. Shu sababli raqamli transformatsiya banklarda risklarni 
boshqarish tizimi bilan uyg‘un holda amalga oshirilishi lozim.

X U L O S A  V A  T A K L I F L A R
Jahon tajribasidan kelib chiqib, O‘zbekiston tijorat banklari uchun birinchi ustuvor vazifa — raqamli bank 

xizmatlarining iqtisodiy samaradorligini baholash tizimini shakllantirish hisoblanadi. Bunda faqat foydalanuvchilar 
soni yoki tranzaksiyalar hajmi emas, balki raqamli kanallar orqali olingan daromad, operatsion xarajatlarning 
qisqarishi, mijozlar faolligi, xizmat ko‘rsatish tezligi va mijozlar qoniqishi kabi ko‘rsatkichlar ham hisobga olinishi 
lozim.

Ikkinchi ustuvor vazifa — sun’iy intellekt va Big Data texnologiyalaridan kredit skoringi, firibgarlikni 
aniqlash, mijozlar segmentatsiyasi va personallashtirilgan xizmatlar ko‘rsatishda keng foydalanishdir. Xalqaro 
moliyaviy barqarorlik kengashi AI texnologiyalarining moliyaviy institutlarda qo‘llanilishi samaradorlikni oshirishi 
mumkinligini, biroq uning moliyaviy barqarorlikka ta’siri nazorat va risklarni boshqarish mexanizmlariga bog‘liq 
ekanini ta’kidlaydi.

Uchinchi ustuvor vazifa — kiberxavfsizlik va ma’lumotlar muhofazasini kuchaytirishdir. Xalqaro valyuta 
jamg‘armasi (IMF) ma’lumotlariga ko‘ra, moliyaviy xizmatlarda innovatsion texnologiyalardan foydalanish 
kiberxavflarni kuchaytirishi mumkin, kiberhodisalar esa to‘lov xizmatlari uzluksizligi, likvidlik va moliyaviy 
barqarorlikka salbiy ta’sir ko‘rsatadi.

To‘rtinchi ustuvor vazifa — Open Banking va API texnologiyalari asosida bank ekotizimini rivojlantirishdir. 
Bu banklar, fintex kompaniyalar, to‘lov tashkilotlari va elektron tijorat platformalari o‘rtasida integratsiyani 
kuchaytirib, yangi raqamli mahsulotlarni tezkor yaratish imkonini beradi.

Beshinchi ustuvor vazifa — raqamli moliyaviy savodxonlikni oshirishdir. Raqamli xizmatlardan samarali 
foydalanish uchun aholi va tadbirkorlik subyektlarida moliyaviy va raqamli ko‘nikmalar yetarli bo‘lishi kerak. IMF 
Financial Access Survey ma’lumotlarida ham raqamli va moliyaviy savodxonlikdagi tafovutlar raqamli moliyaviy 
xizmatlardan foydalanishni cheklovchi omil sifatida qayd etilgan [10].

Yuqoridagilarga asosan shuni ta’kidlash lozimki, tadqiqot natijalari raqamli bank xizmatlarining samaradorligini 
oshirish faqat yangi texnologiyalarni joriy etish bilan cheklanmasdan, ularni iqtisodiy samaradorlikni baholash, 
sun’iy intellektdan xavfsiz foydalanish, kiberxavfsizlikni ta’minlash, ochiq bank infratuzilmasini rivojlantirish 
va raqamli moliyaviy savodxonlikni oshirish bilan uyg‘un holda amalga oshirish zarurligini ko‘rsatdi. Ushbu 
yondashuvlar O‘zbekiston tijorat banklarining raqamli transformatsiyasini chuqurlashtirish, moliyaviy xizmatlar 
sifatini oshirish va milliy bank tizimining xalqaro raqobatbardoshligini mustahkamlash uchun ilmiy-amaliy asos 
bo‘lib xizmat qiladi.

